
Exc.me ac Rev.me Domine,

Beatissimus Pater magni pependit gratumque ha-
buit librum abs te Sibi oblatum dicatumque ,,Collectanea
Theologica“ inscripfum, qui Polonorum eximiorum sacrae
disciplinae cultorum refert dissertationes.

Sanctitas Sua, cui admodum cordi sunt profectus
cultusque scientiae omnium vel nobilissimae, quae de
divinis rebus edisserit, singulari animi laetitia egregii
laboris fructus percipif, merifa honestans laude huius-
modi investigandi scribendique alacritatem, quae religioni
fideique ornamento est atque decori.

Hacce de re Augustus Pontifex gratias agens plurimas
tibi caeterisque, qui observantiae et studii praeclarum in
Ipsum inque Petri Sedem ftestimonium praebuerunt, uni-
versis coelestia devocat auxilia et solatia, ac horum in
pignus Apostolicam Benedictionem impertitur.

